
ГУРВАН ЧУХАЛ

	Өгүүллэг

	 

	Хүүхдүүд зуныхаа амралтаар, идэшний ногооны талбайд ажиллав. Тэд нэг өдөр тарьсан төмсөө манахаар явахад бяцхан хүү Түмэн гараа өргөн:

	— Би төмс манаж чадна гэж эгчдээ хэлэв.

	— Сайн байна гэж эгч нь магтаад Түмэнг дагуулан явжээ.

	Тэд Түмэнд, талбайн захын хэсэгхэн дөрвөлжин газрын төмсийг мана гэж зааж өгчээ. Ингэж Түмэн анх удаа бяцхан модон хүрзээрээ төмс манаж, ах эгч нарынхаа ажилд тусалсан юм.

	Хүүхдүүд хэд хоног өөр газар ажиллаад, нөгөө талбайдаа ирж, өөр өөрсдийнхөө манасан төмсийг үзэхээр гүйлдэв. Түмэнг талбай дээрээ ирэхэд овоолж орхисон шороо нь л хэвээрээ байжээ. Түмэн бүр гайхаж, бусад хүүхдүүдийн манасан төмсийг сэмхэн харвал, цөм л өндөр ургаж, заримаас нь цагаан цэцгүүд гарсан байлаа.

	Түмэн «Лав ямаа зулгаачихсанаас зайлахгүй» гэж бодоод энэ тухай эгчдээ хэллээ. Эгч нь гүйн ирж, түүний овоолсон шороог онгичин үзвэл шороон дороос төмсний навч хатаж хорчийчихсон гарч ирэхийг хараад эгч нь толгой сэгсрэн:

	— Дүү минь чи, төмснийхөө ишийг ил гаргаж булсангүй дээ! Цөмийг шороогоор дарчихсан болохоор нарны гэрэл, агаар, ус дутагдаад үхэх дөхсөн байна! гэв.

	Түмэн хүү, тариа, ногоо ургахдаа агаараар амьсгалж, нараар тэтгэгдэж, усаар ундалж, байдгийг мэддэггүй байж л дээ.

	1966 он

	 

	 


МӨР

	Өгүүллэг

	 

	Шинэхэн орсон сэвсгэр цас өглөөний нарны туяанд гялбан цайрна. Төмөр, Баатар хоёр бяцхан чарга чирсээр Хадат толгойг чиглэв. Төмөр цасанд гялбасан нүдээ анивчин:

	— Найз аа! Чи ном уншиж чадах уу? гэхэд Баатар

	— Чадна гэв. Төмөр толгой дохин зөвшөөрч:

	— Бид цаасан дээрх бичгийг уншдаг. Манай өвөө цасан дээрх номыг уншдаг гээд цас өөд заалаа.

	Баатар, Төмөрийн хэлснийг огтхон ч ойлгоогүй бололтой:

	— Юу гэнэ ээ? Цасан дээр бичиг ном байдаг юм гэж үү? хэмээн асуув.

	— Байлгүй яах вэ.

	— Худлаа. Хаана байна?

	— Нээрэн шүү! Чи үзнэ үү?

	— Үзье гээд тэр хоёр хадат толгойн бэлээр тойров. Баатар цас өөд ширтэн «Цасан дээр бичиг бий гэнээ! Юу ч алга л байна. Төмөр маань худал хэлчихлээ шүү!» гэж бодож явлаа. Төмөр гэнэт зогсон цас өөд зааж:

	— За Баатар аа! Энд юу гэж байна. Чи хэл дээ? гэв. Баатар гайхан харж байснаа:

	— Хэн мэдэх вэ? Нэг л амьтны мөр байна гэлээ. Төмөр найзыгаа инээмсэглэн харж:

	— Мөр нь мөр л дөө! Ямар амьтны мөр вэ? Чи «унш л даа!»

	— Би мэдэхгүй юм байна

	— Яг ийм байгаа биз дээ? гээд Төмөрийг хурууныхаа үзүүрийг нийлүүлэн хоёр зэрэгцээ, хоёр цуваа мөр цасан дээр дарахад Баатар, амьтны мөр, Төмөрийн дарсан хоёрыг ээлжлэн харж:

	— Яг адилхан байна гэхэд Төмөр

	— Туулайн мөр ийм байдаг юм. Бас хярсных гээд цуваа мөр, өмхий хүрнийх гээд хоёр хоёроороо ялимгүй зэрэгцээгээр цувсан мөр дарж үзүүлэв. Баатар тэр мөрүүдийг ажиглан байснаа туулайн мөрийг зааж:

	— Хоёул энэ мөрийг дагаад явах уу? гэлээ. Тэр хоёр туулайн мөрийг даган нэлээд явлаа. Баатар замдаа тохиолдсон мөрүүдийг сониучлан:

	— Энэ тэмээнийх, тэр үхрийн мөр гэж «уншсаар» явлаа. Гэтэл уулнаас ирсэн бололтой арзгар хумстай, алгаар дарсан юм шиг том мөр дайралдахад, Баатар хачирхан:

	— Төмөр өө! Энэ юуны мөр вэ? гэж хашхирав. Төмөр чаргаа чирэн гүйж ирээд:

	— Хаана байна вэ? гэхэд Баатар ярвайн, мөрөө хавчгануулж:

	— Энэ муухай том... гээд заав.

	Төмөр тэр мөрийг тонгойн харснаа:

	— Хүүе яадаг билээ. Чонын мөр байна. Тэр мөрийг дагаад явчхаж шүү! гэхэд Баатар мөрний явсан зүг харж:

	— Чоно чинь туулайг барьж иддэг юм уу? гэж асуухад Төмөр толгой дохин

	— Идэлгүй яах вэ. Бас хонь, ямааг барьж иддэг муухай амьтан гэж хариулав.

	— Тэгвэл тэр чинь энэ туулайг барьж идэх нь ээ?

	— Тэгэх нь гэж Төмөрийг батлан хэлэхэд Баатар яаран:

	— Найз аа? Бушуухан явж тэр туулайг... гэв. Хоёр хүү  мөрийг даган гүйлдэв. Явах замдаа Баатарыг:

	— Чи яагаад ийм олон мөр мэддэг болсон юм бэ? гэж асуухад Төмөр их л төлөв байдлаар:

	— Өвөөгөө дагаад анд явж байхдаа заалгасан юм. Манай өвөө чинь анчин хүн байхгүй юу гэлээ.

	Тэд Хадат толгойн энгэрээр орж, хойшоо эргэв. Тэдний өмнөх гүдгэр дээгүүр нэг туулай дэгдсээр гарч ирэхэд Баатар, Төмөр хоёр баярлан:

	— Туулай! Туулай! гээд гүйцгээв. Удалгүй туулайн хойноос хөөсөн орог саарал чоно харайн гарч ирснээ, хоёр хүүгийн хашхирахыг сонссон бололтой өлсхийн хараад, хөөсөн мөрөө орхин уул өөд цас манарган оджээ. Хэрэв Баатар, Төмөр хоёр мөр ялгадаггүй байсан бол хөөрхий тэр туулай чонын гэдсэнд орох байв.

	1966 он

	 

	 


МӨӨГӨН ХҮҮ

	Үлгэр өгүүллэг

	 

	Мөөгөн хүү, дэлбэгэр цагаан малгайгаа хазгайдуу тавьчхаад, Салхитын давааны ар бэлээр гүйж явлаа.

	Нар халуун илчээрээ төөнөж байвч хүү явсаар Элстийн хөндийд ирэв. Өмнөх элсэн дээр нь хулганын гурван зулзага хэвтэж харагдахад, Мөөгөн хүү хиртхийн цочиж «Миний ах нар эднээс л айдаг юм. Яагаад айх болсон юм бол доо» гэж бодоод ухрав.

	Хөлөө хөдөлгөж ядан арвагануулж, босох гээд чадахгүй тийчилж байгаа хөөрхий амьтдыг харж өрөвдөн:

	— Хулганууд аа! Та нар юу хийж байгаа юм бэ? гэж асуув. Нэг хулгана толгойгоо гилжийлгэн, нүдээ нээж, сулхан дуугаар:

	— Бид тоглож гүйсээр төөрчихлөө... гэж өгүүлэхэд нь

	Мөөгөн хүү гүйн хүрч толгойг нь дарж үзээд:

	— Хээ! Шатчих дөхөж. Дээрээс чинь нар, дороос чинь халуун элс төөнөж байгаа биз? Яана аа? гэж үглэн хулгануудыг нэг дор авчирч хэвтүүлэн, өөрөө дунд нь суугаад:

	— За найзууд минь миний малгайны сүүдэрт хэвтэцгээ! Тун ачтай малгай шүү дээ гэлээ. Хулганууд толгой дохицгоон ядарсан дорой дуугаар «зиб, зиб» гэж гонгинолдон Мөөгөн хүүгийн хөлийг дэрлэн, чийглэг том, далбагар малгайны нь сүүдэрт хэвтэцгээв. Мөөгөн хүү тэднийг харж, «Зөөлөн бор үстэй, онигорхон нүдтэй, тал дугуй чихтэй яасан хөөрхөн амьтад вэ?» гэж бодож суув. Тэгээд тэднийг сэрээчихгүйн тулд огтхон ч хөдлөлгүй суув.

	Оройхон шиг хулганууд сэргэж суниан босоцгоолоо Мөөгөн хүү баярлан инээмсэглэж:

	— Бүгдээрээ бүжиглэцгээе! гэж урихад нэг хулгана санаа алдан гэдсээ дарж:

	— Гэдэс минь өлсөөд, хоол нэхээд байна гэж гомдол мэдүүлэхэд нөгөө хоёр зулзага ч ам амандаа:

	— Хоол! хоол! гэж хашхиралдав. Нөгөө зулзага амаа долоож:

	— Элсэн дээр ногоо ургах биш дээ. Энэ муугийн малгайг авч идье гээд Мөөгөн хүүг заахад, нөгөөдүүл нь «жиг, жиг» инээлдэн:

	— Тэгье! Тун сайхан амттай шүү гээд дайрахад, Мөөгөн хүү зугтах гэсэн, боловч чадсангүй. Тэд гурван талаас нь бүслэн ачтай малгайг нь булаах гэхэд Мөөгөн хүү уйлагнан:

	— Би та нарыг шатаж үхэх гэж байхад чинь аварсан... гээд ярьж эхэлтэл хулганууд:

	— Худлаа хэл! гэж зандран цадахгүй бол чамайг ч идчихнэ гээд барих гэж ухасхийв.

	Мөөгөн хүү тэндээс бушуухан зайлахыг бодож, нэгний нь толгой дээгүүр харайн зугтав. Мөөгөн хүү хөндийг өгсөн хөлийнхөө чадлаар гүйж явахдаа «Хулганууд ер базаахгүй амьтад гэдэг нь үнэн юм байна» гэж бодож явжээ.

	1967 он

	 


СЭЛМЭН ЦООХОР

	Өгүүллэг

	 

	Манай хонинд Сэлмэн цоохор нэртэй нэг сэрх бий. Сэлмэн цоохор сав л хийвэл толгойгоо сэжлэн бусдыгаа хайр найргүй мөргөж харагдана.

	Тэгээд ч «Энэ яасан хажиг ямаа вэ» гэж дургүйцэн шилбүүрээ гозолзуулан ойртоход минь, том алаг нүд эргэлдүүлэн, өөдөөс харж ажиггүй зогсох нь үнэхээр аймаар харагдана. Би хонио хошуу хаданд хариулж явлаа. Хаврын тэр сайхан өдөр ямаанууд хониноос түрүүлэн Хадат толгой өөд яргуй хөөн гүйлдэв.

	Сэлмэн цоохор цавчим хадны орой дээр гарчхаад, «Би л чадалтайдаа гарчихлаа» гэсэн янзтай доош харж ихэмсэг зогсоно. Мухар хөх дороос нь өлийн харж майлснаа бут яргуй зулгааж бувар бувар зажлахад, сэлмэн цоохор мухар хөхийн идэж байгаа яргуйг булаах ч гэсэн юм уу? майлахаар нь шооллоо ч гэж уурласан юм уу? хойд хоёр хөл дээрээ цоройгоод мөргөлдөх гэж байгаа юм шиг урагш үсрэхэд нь яах ч учраа олохгүй:

	— Хүүе! Сэлмэн цоохор минь гэж дуу алдан ухасхийтэл нэгэнт хожимджээ. Сэлмэн цоохор минь онгироо дээрэнгүй зангаа татаж байсан бол одоо ч гэсэн ижилтэйгээ эсэн мэнд яваа даа...

	 


ШУВУУХАЙН БАЙШИН

	Өгүүллэг

	 

	— Ах аа! Энэ дөрвөлжин хайрцгаар юу хийх юм бэ? гэж Болдыг сонирхоход Ганхүү:

	— Манай ангийнхан шувууны баярт зориулж ийм байшин зөндөө олныг хийсэн гэж тайлбарлав.

	Болд байшинг эргүүлж тойруулан харж, харж:

	— Хаалга байхгүй байшин байдаг юм уу? гэв.

	— Хаалгатай байлгүй яах вэ. Энэ дугуй нүхийг харж байна уу?

	— Гоё цонх байна.

	— Цонх гэнэ үү? Хаалга нь шүү дээ?

	— Юу? гээд Болд гайхан ажиглаж байснаа:

	— Ийм жаахан нүхээр элээ, шаазгай... өөр юу билээ? гэснээ нэрийг олохгүй бодож ядаад:

	— Том шувуунууд яаж багтах юм бэ? гэж асуулаа. Ганхүү дүүгийнхээ энэ асуултыг сонсоод инээдээ барьж ядан жуумалзаж:

	— Энэ чинь том шувууны байр биш ээ! Ийм байшинд бор шувуунууд л суудаг юм гэхэд Болд учрыг ойлгосон бололтой толгой дохин:

	— Та байшингаа гэртээ байлгах уу? гэж шалгаахад Ганхүү их л хэвлүүнээр:

	— Үгүй! Ой модон дотор юм уу, цэцэрлэгт аваачиж тавина. Бид байшиндаа суусан шувуунуудыг тэжээнэ. Бор шувууд дулаахан өвөлжиж, өндөглөж олон болно гэж ярив. Болд ахынхаа яриаг анхааралтай чагнаж байснаа:

	— Ах аа! Бор шувууг өсгөж яах юм бэ? Би чавхдаж орхино доо!

	— Миний дүү анхаарч бай! Ах чинь хэлж өгье гээд:

	— Чи, Хавар тариа тарьдгийг мэдэх үү?

	— Мэднэ.

	— Тэгвэл ах эгч нарын маань тарьсан амттай лууван, төмс, байцааг сайхан ургахад саад болж, идэж сүйтгэдэг олон хорхой шавжууд байдаг гэнэ. Тэднийг бор шувуунууд өдөр бүр олон зуугаар нь барьж иддэг юм шүү дээ! Хүнд ийм тустай хөөрхөн амьтныг чавхдаж болохгүй биз дээ? гэж Ганхүүг асуухад Болд гэмшингүй янзтай толгойгоо илээд сулхнаар нэг үг хэлсэн гэнэ. Хүүхдүүд ээ! Болд юу гэж хэлээ бол! 

	1967 он

	 

	 


СЭЛЭМ

	Өгүүллэг

	 

	Энхээ, Эрдэнэ хоёр баяр хөөртэй уулзжээ. Энхээг:

	— Найз аа чи сайн өдөр кино үзсэн үү? гэхэд Эрдэнэ:

	— Үзэлгүй яах вэ. Аягүй их байлдаантай гээд толгой хөдөлгөн ярвайв. Энхээ инээмсэглэн харж:

	— Тиймээ гээд барааны бүс төмрөөр хийсэн сэлмээ гозолзуулан:

	— Хоёул байлдаж тоглох уу? гэхэд Эрдэнэ дурамжханаар:

	— Надад сэлэм байхгүй шүү дээ гэлээ.

	Энхээ, Эрдэнийн гараас шүүрэн авч:

	— Надад илүү сэлэм бий. Чи бүр аваарай! тэгээд хоёул яг кинон дээр гардаг шиг байлдана шүү гээд гэрийнхээ зүг хөтлөлдөн гүйцгээв.

	* * *

	Энхээ, Эрдэнэ хоёр ихэмсэг байртай бие биесээ харан зогсоно. Тэд сэлэм агсан, сэнжтэй савны тагаар бамбай хийж эрээлж будсан цаасан малгай өмссөн нь үнэхээр баатрууд гэлтэй харагдах аж. Эрдэнийг сэлмээ далайн:

	— За байлдах уу? гэж шаардангуй асуухад Энхээ:

	— Чи дайсны тал болоорой гэв. Эрдэнэ толгой сэгсрэн:

	— Дайсан чинь манайханд ялагддаг биз дээ.

	— Тэгэлгүй яах вэ гэж Энхээг хөгжилтэйгөөр өгүүлэхэд:

	— Би дайсан болохгүй. Чиний малгай яг кинон дээрх дайсных шиг шовгор юмаа! гэж Эрдэнийг биеэсээ зайлуулан хэлэхэд Энхээ дургүйцэн:

	— Би дайсан болох дургүй. Дайсан муухай шүү дээ гэж гонгинов.

	— Би ч гэсэн дайсан болох дургүй гэж Эрдэнийг өгүүлэхэд:

	— Энхээ мэргэн арга олсон мэт их л яаран:

	— Хоёул дайсан болохоо байя! Манайхан болоод байлдчихъя гэж санал гаргахад Эрдэнэ доогтойгоор инээж:.

	— Яаж болох юм бэ? Манайхан чинь хоорондоо байлддаггүй биз дээ? Ер нь байлдаж тоглох муухай. Больцгооё гэхэд Энхээ толгой дохин:

	— Тийм ээ байлдаж тоглохгүй! гээд төмөр сэлмээ дундуур нь нугалж чулуудав.

	1967 он

	 

	 


ҮНЭНЧ ХҮҮ

	Өгүүллэг

	 

	Сүрэн «Туяа» нэгдлийн хоньчин хүн. Эдний хонь яагаад ч юм бэ өвлөөр шахуу мэр сэр төллөсөөр хориод хургатай болжээ. Зургаан настай Болд нялх хургануудыг өхөөрдөн тоглоно. Тэр ихэр гарсан ижилхэн хар халзан хургануудыг барьж, буржгар зөөлөн үсийг нь булбарай цагаан гараараа илбэн суух дуртай. Салхи исгэрч цасан шуурга манарсан нэг өлгөө Сүрэн шөнө гараад, хөлдөж үхсэн бор нүдэн хургыг сугавчлан, дээлдээ наалдсан цасыг гөвж савсаар гэртээ оров. Сүрэн толгой сэгсрэн:

	— Еэ бас!... төл бузгай мэнд байсан юм сан. Нэг эндчихлээ гэж үглэн хөнжилдөө шурган хэвтээ хүү өөдөө хяламхийн харснаа:

	— За энэ хургыг ор тас нуучихъя! нэг ихэр хурга бий газар гэж их л мэргэн арга олсон бололтой ганцаараа ярьж суув. Сэрүүн хэвтсэн Болд энэ үгийг сонсоод гайхан:

	— Ээж ээ! Юу болоо вэ?

	— Юу ч болоогүй хүү минь гэх зуур үхсэн хургыг сэмээрхэн чирч ардаа тавихыг нь Болд харчихжээ.

	— Хүүе наадах хурга чинь үхчихээ юу?

	— Үгэнд дуртай гэдэг нь! Нэг муу зулбадас гарчхаж

	— Ээж ээ энэ хөөрхөн хурга хөлдчихөө юү? гэж шалгаахад Сүрэн хүүгээ аргадан:

	— Миний хүү хурга үхчихэж гэж хүнд битгий хэлээрэй! Ээжийг чинь аваад явчихна шүү гэхэд Болд толгой дохин:

	— Ямар хүнд гэж лавлав.

	Сүрэн хүүдээ ойртон дарга нарт гэж шивгэнэв.

	Гэрийн гадна цагираглан хэвтэж байсан хөгшин хар нохой угсраатай тэрэгний дэргэд морьтой хүн ирж буух чимээгээр толгой өндийн паргиа дуугаар «хөв-хөв» гэж хуцлаа.

	— Яадаг билээ гэж Сүрэн уулга алдсанаа үхсэн хургыг орон доогуураа хийж наанаас нь дээл чихэв.

	Хаалга нээгдэн малын эмч Доржийг орж ирэхэд Сүрэн давхийн эргэж суув. Дорж, Сүрэнтэй мэндэлсний дараагаар

	— За Сүрэн гуай төл сайн бойжиж байна уу? гэхэд Сүрэн хэнэггүй царай гарган:

	— Бүрэн байлгүй яах вэ гэлээ. Дорж эмч яриагаа үргэлжлүүлэн:

	— Ойрдоо хонь хургалж байна уу гэж асуухад Сүрэн хуламганан:

	— За даа үгүй шив дээ гэж хариуллаа.

	Эдний яриаг сонсож суусан Болд гэнэт ам нээж:

	— Ах аа урьд шөнө нэг хурга гарсан гэж ярианд оролцов. Сүрэн, Болдыг ширэв татан харж:

	— Битгий худал хэлээд бай! гэж зандрахад Болд:

	— Нээрээ шүү гэж зүтгэв. Дорж Сүрэнг эгцлэн харж:

	— Тэгээд хургаа амлуулсан уу даа? гэхэд Сүрэн:

	— Юун хурга! Манайх 20 хургатай л айл гэж царай улайлган өгүүлэв.

	— Хар халзан хонь ихэрлэсэн. Тийм ээ? гэж Болдыг шалгаахад Сүрэн муухай харж «Гар» гэж дохив. Болд учрыг эс олон орон доогуур тонгойн нөгөө дээлийг угз татан гаргахад Сүрэн ухасхийн өндийж:

	— Чи яах нь вэ? Хамаг юм нураачихлаа гэж аашлахад Болд уйлагнасан дуугаар:

	— Ээж ээ! Үхсэн хургаа эмчид үзүүлье. Дарга биш эмч шүү дээ гэхэд Сүрэн яах ч учраа олохгүй түгдчин:

	— Юун хурга худлаа хэл... гэв. Дорж инээж:

	— Сүрэн гуай Болд үнэн хэлж байна. Үнэн биз дээ Болд оо? гэхэд Болд толгой дохин:

	— Үнэн би худлаа хэлдэггүй гээд инээхэд Дорж:

	— Сайн байна. Аль вэ миний үнэнч дүү ахдаа үхсэн хургаа гаргаад ир! гээд сарвайхыг харсан Сүрэн:

	— Хээ эдэнд элдэв юм дуулгаж болдоггүй улс шүү! гэж бувтнан гэрээс гарахыг завдахад Дорж:

	— Сүрэн гуай та наашаа суу! гэж дуудав. Болд үхсэн хургыг эмчийн өмнө тавьж:

	— Би үнэн хэлээ биз дээ? гэхэд Дорж:

	— Тийм байна. Ёстой үнэнч хүү юм гэж магтжээ.

	1962 он

	 


“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1968 онд эрхлэн хэвлүүлсэн номын хэвлэн нийтлэлийн мэдээлэл:

	 

	Ю. Санжаагончиг

	 

	ШУВУУХАЙН БАЙШИН 

	 

	Редактор Р. Ядмаа

	Хавтсыг Ч. Даваадагва

	 

	Техник редактор Б. Дашлэгцэг 

	Хянагч Ч. Нэргүй

	 

	А-30746 Үнэ 75 мөн Зах № 82

	 

	Хэвлэх үйлдвэрт 1967 оны 11 дүгээр сард, өрөлтөд 1968 оны 4 сард хэвлэлтэд 1968 оны 2 сард 12015 хувь хэвлэв. Цаасны хэмжээ 70X90/16 хэвлэлийн хуудас 1

	 

	Д. Сүхбаатарын нэрэмжит хэвлэлийн комбинатад хэвлэв. Улаанбаатар Д. Сүхбаатарын нэрэмжит талбай, 2.


cover.jpeg
IYBYVXAWH
BAWIUIMH

10. Camzxaarogunr





images/tsagaanlogo.tiff





